
1984 ekainak 8. 
ostirala 

Gaurkoan 
Joxe Azurmendi (*) 

Zorroagan euskaraz 
ikasi 

Merezi al du Zorroagan estudiatzea? Eta, 
bigarren, merezi al du Zorroagan euskaraz 
estudiatzea? Eta.., Galdezka jarrai liteke. 
Dena problema da. 

Zorroagan euskaraz egin liteke, eta erda-
raz egin liteke, karrera bat. Batzuek, sakrifi-
zio bat irudituz oraindik euskaraz egitea, 
nahiago omen dizute erdaraz egin. 

Hasteko, sakrifiziorik egin nahi ez due-
nik, ez dugu ezertarako behar karrerarik 
egiten. Horrelakoak hobeto daude beren 
etxeetan, karrerak beste edozeinentzat 
utziaz, erdarazkoak nahiz euskarazkoak. 
Baina sakrifizio piska bat egiteko prest da-
goenak, sakrifizio batzuen truke, alde onik 
eta abantailarik ere izango du euskaraz 
ihardunez. Eta ez naiz abantaila materialez, 
edo euskaldun bezala edozeinek eduki be-
harko lukeen kontzientzia minimoaz ari. 
Horiek aparte (eta, egia esateko, ez dago 
zergatik aparte utzi), ikasketak euskaraz egi-
teko gogoa duenari, talde txikiago, koheren-
teago batetan, gutxienez beste edonongo ta- . 
mainantsu ibiltzeko ez zaio aukerarik 
faltako. 

Ikusten dizut begietan zure malezia, irri-
barrez-irribarrez... Izan ere, Zorroaga desas-
tre bat omen da, bai. Eta ez naiz ni izango, 
atrebentziarekin, besterik demostratzearren 
asko nekatuko natzaizunik. Herri honetako 
beste mila gauza bezalakoxea da, halare. 
Denatatik dago. Baina, mito zahar eta be-
rriak gorabehera, hor gabiltzan euskaldunok 
behintzat, Zorroagan ez ipuinetako Uniber-
tsitate superprogrea eta ez superkaotikoa 
ikusi nahi genuke. Euskadik behar duen 
ikastegia, lantegia baizik. Eta kito. Zorroaga 
oso ondo jarri liteke. Gure esku dago guk 
geure partea ondo jartzea eta ondo erama-
tea. Horixe da inporta dion gauza bakarra. 

Nola? Ikaslearen interesek izan behar 
dute nagusi, erabateko nagusigo osoz. Bes-
talde. Zorroagak berak, nire ustez, ikas eta 
irakasketa zentru bat izan behar du, eta ona 
izan daiteke. Inbestigazio-zentru azkarrik 
izateko baldintzarik ere ez dauka oraingoz: 
Bibliotekatik hasi eta mila arrazoi gehiago-
taraino. Alde honetatik, zalantza gabe, Zo-
rroagak ez du beste Unibertsitate klasiko 
anitzen sonarik eta erakarmenik izango in-
bestigazio-zentru gisa. Baina hori euskaraz 
adina gertatzen da erdaraz. 

Behar bezalako inbestigazio-zentrua den-
borarekin bakarrik bilakatuko da. Uniber-
tsitate berri batek ez du milagrorik egiten. 

Gainera, inbestigazioarena batez ere irakas-
leei lihoakiekeen arazoa litzateke. Ikasleari 
interesatzen zaiona, batez ere ikasketa-zen-
tru on bat da. Hori da Euskal Herriak au-
rren aurrenik behar duena ere, giza-zien-
tzietan bereziki. Zorroaga irakaskuntza-
zentru bezala potentziatzea da, hortakoz, 
lehen eta behingoena orain. Asmo horrekin 
eta helburu horrexekin, hain zuzen, jarri 
dira euskarazko sailak aparte azken urteo-
tan. Garbi bait dago, ikas/irakasketak ondo 
eramateko, pausoz-pauso eta mailaz maila 
joan beharko dugula. 

Zorroagan giza-zientziak ikasten dira: fi-
losofia, pedagogia, psikologia. Eman deza-
gun, bada, UBI (edo COU deritzona) bu-
katu eta norbaitek hiru hauetakoren bat 
ikasi nahi duela. Zer da, ikasle horrek Zo-
rroagako euskarazko sailetan aurkituko 
duena? Batez ere informazioa. Seguruenik 
euskaraz ez du izen distiratsu haundiko ira-
kaslerik aurkituko. Baina ikasi, azkenean 
norberak ikasi behar izaten duela, ahaztu ez 
bazaio oporretan, horregatik ez da ikara-
tuko, ez lotsatuko. 

Beno, badakigu, irakasle ilustre batzuei 
entzun nahiak (entzun ez da ikasi), nolako 
lilura sortzen dion ikasle ela ikasle-gogo as-
kori. Bidezkoa da. Halare., honen edo haren 
teoria partikularrak baino lehenago, nik 
uste, ikasleak informazio arrunt eta orokor 
zehatza beharko du, ezta? Nahikoa denbora 
izango du gero, teoria desberdinen eta Mai-
suen artean bere aukera egiteko. Ikasketak 
lana dira eta irakaskuntza zerbitzu bat da: 
ikasten edo irakasten ari garen gaiari buruz, 
munduan dabilen informazioa ahalik eta 
zehazkien eta osokien biltzeko lana eta zer-
bitzua. Hori basikoki egin eta gero hasten 
da inbestigazio eta aukera pertsonalei eki-
leko bidea. 

Zorroagan horixe egiten da (saiatzen ga-
rela behintzat, esan beharko da, bakoitza 
bere a lorrean. Eta zer moduzkoa, euskal 
irakaslegoa? Nola ez, bada: dabilen hain-
beste zurru eta murrurekin. ezin falta zite-
keen galderatxo hau. 

Dudarik ez dagoena zera da: Zorroagak 
duen, edo izan dezakeen, fama, ez zaiola 
euskal irakaslegoari zor. Apenas izan du ho-
rretan arterik, ez parterik, ez onerako, ez 
txarrerako: beste gauza batzuen artean, eus-
karazko sailak berriegiak direlako gehienba-
tean. 

Euskarazko sailik gehienak nahiko be-

rriak dira Zorroagan, mailaz-maila antolatu 
bait da karrera osoa euskaraz egiteko posi-
bilitatea, ez hasiera-hasieratik eta kolpe ba-
tetan. Dena dela, herri honetan beti erdara 
aurretik ibiltzen bait zaigu, gaurko euska-
razko irakasle gehien-gehienak lehenago 
Zorroagan bertan edo - sa r r i ago- beste 
Unibertsitateren batetan erdaraz irakasten 
ibiliak dira, Euskal Herrian eta Euskal He-
rritik kanpo. Oraintxe berton euskarazko 
irakasle askok erdaraz ere irakasten jarrai-
tzen du Zorroagan. lehenengo kurtsoan eus-
karaz eta boskarrenean erdaraz esate bate-
r a k o ( f a n t a s m a d a hu t sa da, b e r a z . 
okerragoa ez bada, euskarazko irakaslegoa 
euskaraz jakiteagatik omen dagoela. ez bere 
irakasgaiekiko jantzitasunagatik: erdaraz 
emateko jantzita zegoena, biluzik geratzen 
ote da euskaraz ematera pasatzen denean?). 
Arriskua beren gain hartu zutenak. lehe-
nengo ikasleak izan dira. Guar-egun karrera 
osoa euskaraz egiteko posibilitatea asegura-
turik dago, ez dago bide erdian geratzeko 
arriskurik. Irakaslegoaren maila eskasago 
batean arriskurik ere ez dago, esan dugun 
ikas/irakaskuntzaren aldetik batez ere. Eta 
Maisu partikularren bati entzun nahi dio-
nak, huraxe interesatzen zaiolako, munduko 
libertate guztia dauka hari frantsesez nahiz 
gaztelaniaz entzuteko, eta ondo egingo du 
gainera, 

Euskarazko taldeak nahiko txikiak gara: 
ikasleen eta irakasleen arteko urbiltasuna 
ezezik, horrela, talde haundian baino erra-
zagoa da diziplina bera. Eta, euskaldunok 
oraindik militantzia dosi piska bat izan ohi 
bait dugu, leku gutxitan bezala ikusten da. 
ikasleek eta irakasleek normal-normal ordu 
batzuk extra lanegitea ere, elkarri lagundu 
behar zaionean. Talde txikiaren abantailak 
dira. 

Ez diogu inori eskutatu nahi, erakutsi 
behar askorik ere apenas duena: oraindik 
akats asko duela etxe honek. Hasi besterik 
ez dugu egin, ezin gera gintezke egindako-
txoarekin alai eta lasai. Honera datorrenak, 
bada, ez du perfekziorik aurkituko, baina 
bai bere ahalmenak eta bere ideiak non 
ongi enplegatu. gogoz eta ideiaz kargatuta 
baldin badator, behar duen bezala. Euskal 
Herria guk egiten dugun Euskal Herria da. 
Eta guk egiten duguna izango da Euskal 
Herriko Unibertsitatea. 

(*) Zorroagako Filosofiako irakaslea 




